
ПУРӐНМА ХУШАТӐП
(Икӗ пайлӑ ултӑ курӑнуллӑ драма)

Кӗҫвн

Вылякансем:
Александр Иванович Янгаров — колхоз председателе, вӑрҫӑ

ветеране
Ульчан anna — Бекшан амӑшӗ 
Элина — клуб ертӳҫи: Бекшан йӑмӑкӗ 
Инна — доярка
Коля — салтак ачи, механизатор 
Бекшан Маляков — механизатор 
Алевтина Горшкова — лавкка сутӑҫи 
Ваҫҫон Лайолов — бригадир 
Володя (Боцман) — хӗсметрен таврӑннӑ моряк.

Ӗҫсем XX ӗмӗрте 80-мёш ҫулсенчи чӑваш ялӗнче пулса 
иртеҫҫӗ.

ПЕРРЕМЕШ  ПАИ
Аякрах мар хаваслӑ кӗвё янӑрать. Трактор сасси ҫывхарса 

килет те чарӑнать.

П Ӗ РРЕМ ӖШ  КУРӐНУ
Магазин умне Бекшан пырса ларать. Пит-куҫне шӑлать, 

аттине хывса тӑлине ҫӗнӗрен ҫавӑрать.
БЕКШАН. Мӑнаки! Краҫҫук аппа! (Хулленрех): Ватӑлчӗ мӑна- 

ки, кӑшкӑрсан та илтмест. Мӑнаки! Кукка хирне ана кӗлли ка
лама пыр! Паян акма пуҫлатӑп.

Сасӑ. Бекшан, эсӗ-и? Эс пультерӗм ҫав. Ытла хыт кӗрлет- 
терсе ҫӳрен. Атя-ха, кӗр пирӗн пата. Апат ҫисе кай, куккуна 
асӑнӑпӑр.

БЕКШ АН. Вӑхӑт ҫук, мӑнаки! Магазина кӗрсе тухатӑп та, 
каятӑп хире. Куккана 9-мӗшёнче асӑнӑпӑр. А эсӗ ана кӗлли 
калама пыр вара. Хӗвел аниччен акма пуҫлас тетӗп. Юрать-и, 
мӑнаки?

Магазинтан Володя, Аля, Коля тухаҫҫӗ.
ВОЛОДЯ. Гляди-ка, кам кёрлесе ларать кунта! Мёнле пле

бей, мӗнле патрици! Мёнле хӑятӑн пирӗн хаваслӑ кӑмӑла хуҫ- 
машкӑн?

БЕКШ АН (аттине тӑхӑнса пӗтерсё). Аван-и, тӑвансем! 
Ёҫетре-ҫиетре, мана пӗр касӑк паратра? Хырӑм выҫрӗ. (Володьӑ-

на палласа илсе.) О! Володя, Боцман! Тантӑшӑм! Хӑҫан ҫитрӗн?
ВОЛОДЯ. Да, Володя! Авалхи тусу. Собственной персоной! 

Второй день яла ҫитни — ни эс не пришел, ни эпё не дошел.
БЕКШ АН. Мӗнле хыт улшӑннӑ эсӗ! Самса айне вӗҫкӗнчӗк 

ӳстерсе янӑ. Калаҫма та вирелле калаҫатӑн, йоплешке.
АЛЯ. Краҫук аппасен кишӗрне вӑрланӑ чухнехи мар, пал- 

лах. Эпӗ хёрача пуҫпах тарса хӑтӑлтӑм, а сирӗнтен пӗрне хытах 
лекнӗччё, хи-хи!

ВОЛОДЯ. Полундра! Ун чухне ҫакланни мӗн вӑл! Халӗ 
хӑвна Ваҫҫон ҫаклатнӑ-тӑк ҫаклатнӑ... Бекшан, эс авланман-и- 
ха? Аля ман сӑмса айӗнчех качча тухса тарать. Чӗпӗн пек ҫак 
Коля капан пулса кайнӑ.

БЕКШ АН. Вӑхӑт вӑл пире кӗтмест. Микулай манпа пӗрле 
ӗҫлерӗ. Чӑн-чӑн механизатор! Салтака каять!

ВОЛОДЯ. Салтак ячӗ тухнине палӑртса карланка якатрӑмӑр 
та! Полундра! Давай сан тесана тасатар!

КОЛЯ. Тимӗр пичче! Еҫҫи вӑхӑтӗнче юрамасть. Ҫитет. Кунта 
сутмаҫҫӗ. Председатель питӗ хытарса хӑварчӗ. Бригадир валли ҫеҫ 
тупӑнать, ҫапла-и, Алевтина anna?

АЛЯ. Кам валли тупӑннине шӑршӑпа пӗлетӗн-им, мӑнттай? 
Кирлӗ пулсан, сан валли те тупӑнӗ.

ВОЛОДЯ. Тупмаллах, полундра, курманни виҫӗ ҫул. Пӗрле 
ӳснӗ тантӑшсем, курсан чун ҫӗкленет. Виҫ ҫул карап ҫинче пултӑм. 
Ҫулталӑк шывран тохса коримасӑр ҫӳрерӗмӗр.

Улъчан аппа, Иннӑпа Элина пырса кӗреҫҫӗ.
БЕКШ АН. Анне, ӑҫта каятӑн? Тем кирлӗ пулчӗ-им?
УЛЬЧАН АППА. Ах, апат илсе килтӗм. Выҫӑ вӗт эс, ачам. 

Краҫҫук инке каларӗ те, васкасах антӑм. Ах, сывлӑш пӳлӗнчӗ-ха.
БЕКШ АН. Анне, маншӑн ан пӑшӑрхан. Маншӑн ак ҫак 

пӑрчӑкансем ҫӳреччӗр.
ЭЛИНА. Такам ҫӳрес сан хыҫҫӑн... Ӗнер репетицие ан-ха, 

терӗм те, транкки сикме вӑхӑт ҫук, тет.
И Н Н А  Ульчан аппа, Бекшан пи-и-итӗ улшӑнса кайрӗ. Клу

ба та тухма пӑрахрӗ. Ӑна ыраш улӑмӗпе кӑна хӗл каҫартӑн пул- 
малла. Ырхан ут пек турткаланать.

ВОЛОДЯ. Карчӑк-кӗрчӗке шалӑп парас пулмасть. Хӑвӑра 
валли хӑвӑр ачашласа ӳстертӗр. Тӗрӗс калатӑп-и, Ульчан аппа?

УЛЬЧАН АППА Тӗрӗсӗ тӗрӗсех пулӗ-ха. Тупмалла та-ха пӑхса 
тӑраканне. Ҫаксем тиркеҫҫӗ. Хӑй те итлемест. Халӗ тупса панине 
пӑхмаҫҫӗ, тет.

БЕКШ АН. Тӑхта-ха, анне, хамах тупатӑп. Турӑ ҫырни шӑл 
ҫёмӗрсе кӗрет.

УЛЬЧАН АППА. Ҫук пуль. Пӗр-пёр ҫивӗч хӗре Турӑ ҫырсан 
аванччӗте...

4



АЛЯ. Пур, пур, Ульчан аппа. Калас-и камне? Хамӑр касрах 
вал...

БЕКШ АН. Пуҫларӗҫ чӗвӗлтетме. Эсё, Алевтина, илсе тух-ха 
анне валли сахӑр, кёсел, кёрпе, пыл. Тата мён кирлё пулать, 
анне? (Аляна укҫа парать.)

УЛЬЧАН АППА. Мана, Алкж хӗрӗм, ҫав хёрлё куршукне 
парса яр-ха. Андрон пичче ятне палӑк умне чечек лартас тетёп. 
Ятарласа ӳстертӗм. Пӗлтӗрех лартас тесеччӗ, лартаймарӑм. Ах, 
анчах!

Кӗрсе каяҫҫӗ.
ВОЛОДЯ. Бекшан! Мӗнле телейлӗ эсё: аннӳ юратать сана, 

хӗрсем юратаҫҫӗ! Лавкаҫӑ савса пӑхать. Сӑмса ан каҫӑрт!
ИН НА Каҫӑргмасӑр. Хугкупӑс кирлё — Бекшана пуҫ ҫапатпӑр, 

трактор кирлё — ун патне каятпӑр. Бекшан, паян та вӑйя тухай- 
мастӑн-и? Элинкка ҫӗнӗ ташӑ вӗрентесшӗн, купӑс кирлӗ.

БЕКШ АН. Купӑсҫисем кунта — пӗр кӗтӳ. Коля — пӗлет. 
Никки-никки турткалать. Володя — чаплӑ купӑсҫӑ. Хӗрсем те
сен, ҫӗр шӑтӑкӗнчен тапаҫланса тухӗ. Вӗсем пыраҫҫӗ. Эпӗ паян та 
пӗччен ӗҫлетӗп, пушанма май ҫук.

Ульчан аппапа Аля тухаҫҫӗ.
ВОЛОДЯ. Пыратпӑр, хӗрачасем, пыратпӑр. Пирӗн Коляпа 

иксӗмӗрӗн суха тӑвас ҫук. Атьӑр, халӗ вӗҫтерӗр хӑвӑр ҫулӑрпа. 
Акӑ, Ульчан аппана ӑсатса хӑварӑр. Ҫак япалисене те эсирех 
йӑтса кайӑр.

Ульчан аппапа хӗрҫем каяҫҫӗ.
АЛЯ. Бекшана тахҫанах парӑм пурччӗ-ха. Лапра-ҫӗпрере та- 

вар турттарса килнӗшӗн. Me-ха, тытӑр-ха, сире валли ку. Ш ала 
кӗретӗр пуль, унта ҫын курмӗ.

ВОЛОДЯ. Колька, ирт маларах. Пуҫланӑ ӗҫе морским узлом 
вӗҫлес пулать! Эс те, Бекшан, шала кӗр.

БЕКШ АН. Ёҫре эпӗ, юлташсем. Юрамасть. Апат та ҫимен 
иртенпе.

ВОЛОДЯ. Пире юрать. Эпӗпе эсӗ — вольнӑй казаксем. Атя,
атя.

Ҫутӑ сӳнет те ҫутӑлать.
БЕКШ АН (магазинран тухать, курткипе алсишне тӑхӑнка- 

лать, утса каять). Выҫӑ варла пулчӗ. Иӑлт йӑшса кайрӑм, йоп- 
лешке. Сухалама ҫавах каятӑп. Эпӗ сӑмах панӑ. Уявччен пӗтер- 
меллех. (Хӗвел ҫине аллине тытса пӑхать.)

ИННА (сцена ҫине пӗр енчен сиксе анса). Бекшан, алсишӳ 
ӳксе юлчӗ. Илсе парам-ха...

Репродукторта вальс кӗвви янӑрать.
БЕКШАН. О-о! Инна, чунӑмҫӑм... Чӗкеҫӗм, эсӗ каллех манӑн 

урхамаха хуралласа ларатӑн-и?.. Каланӑ сана — Маляков трак-

торне никам тативмест. Тивме хӑймасть. Маляков вал — такой- 
ски, пуҫтах! На поруки илнёскер, шарики-подшипники...

ИННА. Ваҫҫонпа Кӑркӑс Митги каланӑ сӑмахшӑнах кутӑн- 
лашатӑн, Бекшан. Никамран та апла каланине илтмен. Туртка- 
ланма пӑрахмалла та, эрех черккинчен пӑрӑнмалла.

БЕКШ АН. Хуйха эрех пусарать, теҫҫӗ. Манӑн ӑш ҫунать, 
намӑс вӗт-ха! Намӑс, йоплешке!

ИННА. Намӑс тӗтӗм мар, куҫа ҫимест. Куҫна уҫ та, тӗнче 
ҫине с-а-а-арлакан ҫаврӑнса пӑхса ил.

БЕКШ АН. Тӗнчи вӑл хитре. Пурне валли те вырӑн пур. Тата 
эсӗ пур тӗнчере, мӗскӗн Сетнерӗн чун ҫунтармӑш Нарспийӗ... 
Сана курсан, тӑшман та ҫук пек, савӑнса каятӑп. Кил-ха, 
ҫавӑншӑн тав тӑвам (ыталама тӑратъ).

Радио кӗвви чарӑнать.
ИННА. Ф-у-у! Чатма ҫук шӑршӑ перет. Ан ҫулӑх! Нушу 

мар, мухмӑру сирӗлсенччӗ!
БЕКШ АН. Чӑтса тӑраймарӑм. Тантӑшсен кӑмӑлне хӑварма 

пултаримарӑм. Ӗҫме сакӑр сӑлтав тупрӗҫ: напарник Коля салтака 
каять, пӗрре. Боцман курма килнӗ — иккӗ. Анне тем-ма юри 
тенӗ пекех апат-ҫимӗҫ илсе аннӑ. Закуска пур терӗҫ — виҫҫӗ. 
Алевтина тахҫанхи ӗҫшӗн натурӑпа тӳллерӗ — тӑваттӑ...

ИННА. Еҫ ме пин сӑлтав тупӑнать. Ура йӗпеннӗ — улттӑ. Ту- 
сан ларнӑ — ҫиччӗ. Сысна пуснӑ — саккӑр, хӑма тиесе килнӗ — 
тепӗр саккӑр... Эсӗ Аля тавра ҫӳресех аннӳне хӗрхенместӗн, 
ятна та варалатӑн. Вӑл ҫын арӑмӗ пуласскер! Хусах пуҫҫӑн мӗн 
вӗрккеттӗн лавккаҫ тавра?

БЕКШ АН. Вот ҫакӑ пысӑк йӑнӑш. Эпир унпа тантӑш. Воло
дя, Ваҫҫон, эпӗ, Аля пӗр ҫӑвартан сурса ҫитӗннӗ.

ИННА. Кайран хӑвна суда панӑ та намӑса хӑварнӑ, манса та 
кайрӑн-им?

БЕКШ АН. Тӑхта! Паянччен хам та ҫалла шутлаттӑм. Халӗ 
вара — апла мар! Йӑлтах Ваҫҫон мугаланӑ. Володяпа Коля умӗн- 
че Аля хӑй каласа пачӗ. Кӗрсе ыйт тиллит-тиллит Микулайран. 
Микула вӑл сан — тӗрӗс ача. Сан пекех таса чунлӑ.

ИННА. Мӗншӗн манӑн Коля? Вӑл санӑн Микула, эс вӗрен- 
тсе ӳстертӗн!

БЕКШ АН. И -и, ара, йоплешкӗ. Мӗнле санӑн мар. Фермӑна 
каймалла пулсан, мана ямасть — хӑй ухута. Эс пырсан калаҫать, 
калаҫать, питӗ юратса калаҫать. Проста шалккӑ ачана — эсӗ ҫавна 
курмастӑн. Вара мана ҫиленет. Эсӗ тӳрккес пирки, эсӗ тӑрӑхланӑ 
пирки Инна манна калаҫмасть, тет. Эсӗ ҫав чипер ачана виҫӗ ӑшӑ 
сӑмахтупса калаймастӑн. Камасаватӑн, шарик-подшипник?

ИННА. Сана, кама пултӑр тата? Эс ху — шарик-подшип
ник, Аля тавра ҫаврӑнатӑн. Санӑн ман валли пӗр ӑшӑ сӑмах ҫук.

Хӑҫан алай тесе каларӑн? Паян киккирикӳ хӗрнӗ те, чӗкеҫлет- 
се тӑратӑн!

БЕКШАН. Киккирикикcapавтан,ҫунатҫапсаавӑтсан, ха-ха! 
Ҫаврӑнӑн такам тавра та. Ӗҫӗ пирӗн ҫавнашкал: тавар илсе кил, 
улӑм кӳр, вутӑ турттар, тислӗк кӑлар... Тӑватӑмкун хӑвӑра пӗр лав 
хӑпартса патӑм. Ташласа кӑнатӑратгӑн. Юратни-юратманни!

ИННА. Мӑк хӑлха чан ҫапсан та илтмен, тет. Санӑн чунна 
ман юрату кӗрейрес ҫук. Тимӗрленсе кайнӑ эсӗ. Арҫури пек 
ҫӳретӗн. Ачашлӑху трактор урапи айне ӳксе юлнӑ пуль.

БЕКШ АН. Кӑҫалччен ним те ӳкерсе хӑварманччӗ. Кӑҫал 
пӑртак пӗтӗркелерӗҫ-ха. Пӗтӗрсен-пӗтӗрсен, хурҫӑ пружин пек, 
тапса яратӑп ак. Мана халь ачашлӑх мар, хаярлӑх кирлӗ. Ҫавӑнпа 
сана юратма, ху калӑрӑш, хевте ҫук.

Радио каллех кӗвӗ парать.
ИННА. Юрату вӑл хевтепе тивӗҫе пӑхмасть. Тахҫанах пӗлетӗп, 

мана суеҫтереймӗн.
БЕКШ АН. Тахҫанах? Санпа калаҫни те пӗр талӑкран ҫичӗ 

уйӑх катӑкрах-иҫ!
ИННА. Манран тӑрӑхласах ват хусаха юлатӑн. Ман урлӑ сик- 

се сана пёр хӗр те ҫулӑхмасть. Эп сана вуннӑмӗш класранпах 
юратнине вӗсем йӑлт пӗлеҫҫӗ. Пӗр эсӗ ҫеҫ суккӑр. Тракторусӑр 
пуҫне нимӗн те пӗлместӗн!

БЕКШ АН. Вуннӑмӗш класран? Ун чухне сӑмсуна та кука- 
майсем шӑлса янӑ-иҫ! Тата! Ҫӗр ҫумӗнчен хӑпичченех каччӑ 
шухӑшӗ. Аҫу пӗлсен, шӑтӑрнак ҫине кӑмтарать-ха!

ИН НА Кӑмтарнӑтет. Пӗлет вал эпӗ хулана сана пула кайман- 
нине. Саншӑн юлтӑм, ухмах эпӗ. Медальпе тухрӗ те, фермӑра 
ҫапкаланса ҫӳрет, теҫҫӗ. Мӗн тупрӑм эпӗ сан ҫумра, тӑмсаккай...

БЕКШ АН. Усӗр-ха ку тесе тӑрӑхлатӑн вӗт? Чӗкеҫ чӗппи, 
вуннӑмӗш класри.

ИННА. Вуннӑмӗш ҫав! Ҫав ҫуркунне, ачасем сӗлкӗш юрпа 
таптаса хӑварсан, ҫара аплусемпе чавса кӑлартӑн. Астумастӑн та-и? 
Эсӗ-и-ха, чипер чӗкеҫӗм, терӗн куктенсе. (Вальс кӗвви янӑрать.) 
Вӑт ҫавӑнтанпа маншӑн тӗнче ҫаврӑнса кайрӗ те. Пулчӗ вара Якат 
Петӗр пӑчӑнтӑр. Аптранипе, салтака кайсан ҫырусем яраттӑм...

БЕКШ АН. Эсӗ-и-ха вӑл ҫыру яракан? Лекрӗн, йоплешкӗ! 
Тӑхта. Якат Петӗрӗ тетӗн те... Хӑвӑн пата Урлӑ урамри Эльми 
Петӗрӗ сӑвӑсем ҫырса яратчӗ...

ИННА. Эсӗ мӗншӗн ҫырмарӑн? Петӗр урлӑ саламсем яман 
пуль сана? Халь пулсан, ху ҫырсан та хам ҫырмӑттӑм. Сана 
савӑнтарман пулӑттӑм...

БЕКШ АН. Аптрамалла. Юрататӑп та тетӗн, ҫырмӑттӑм та 
тетӗн, чунсӑр тетӗн, чунлӑ та тетӗн... (тӑсӑлса выртатъ, шӑхӑрса 
юрлама пуҫлатъ):

Енчен те тепри юратсан вутла,
Унӑн ҫулне таптам-ши?
Эп пӑрӑнатӑп, йӗрки ҫапла —
Виҫҫӗмӗш — ытлашши...
ИННА. Эпӗ виҫҫӗмӗш мар! Ниҫта та пӑрӑнмастӑп! Кала — 

юратмастӑп сана тесе кала. Вара эп пёр самант та курӑнмастӑп 
сан куҫна. Юратмастӑн-и?

Юрӑ кӗвви чарӑнатъ.
БЕКШ АН. Инна, мансӑр та сана миҫен юратаҫҫӗ! Учитель 

ачи, хӑв пек отлично вӗренни. Эльми Петӗрӗ, леш иксӗмӗр сал- 
такра пӗрле пулни. Пӗрре. Тата Ункӑҫумсем Этнер университет- 
ран ҫырусем ярать. Иккӗ. Пӗлместтетӗн пулӗ мана... Вӗсемпе 
танлашма манӑн ранг ҫитмест. Ҫунат кӗске. Эпӗ тӑлӑх ӳснӗскер. 
Мана физикӑпа машина анчах илӗртет. Ман харсӑр хамран малта 
пырать. Ҫав Ваҫҫон пек, учитель ачи пек мӑнтӑр ӳснӗ тӑрлинк- 
сене эп хисеплеместӗп.

ИННА. Учитель ҫемйинче ӳснӗшӗн юратмастӑн-и мана?
БЕКШ АН. Эсӗ — урӑх. Эсӗ — черченкӗ, ӑслӑ. Эсӗ — музы

ка, юрӑ, юмах тӗнчинчи пӑрчӑкан. Эпӗ мазутпа тусан хурчӗ. 
Мана ҫунатлӑ кайӑк пӑхмасть! Пӗр мӑшӑр мар иксёмӗр. Гармо
ни ҫук пӗрле тӑратсан!

ИННА. Мӗнле ҫук? Ёҫрен хӑратӑп-и? Фермӑра ӗҫлетӗп.
БЕКШ АН. Эсӗ кунта вӑхӑтлӑх кӑна. Аҫу пӗрех хулана ярать. 

Асфальт ҫинче шаклаттарса ҫӳреме.
ИННА. Вӗренсен те ялтах пурӑнатӑп. Ялти асфальт ҫинче 

санпа пӗрле ҫӳрӗттӗм эпӗ. Мӑйӑрӑн хуппи мар, тӗшши хаклӑ. 
Этем тӗшши сӑн-питпе кӗлеткере-и? Чунра, чунра. Кӑҫал иксӗмӗр 
те вӗренме каятпӑр. Очно каймасан, заочно каятпӑр. Бекшан, 
манса кайрӑн-им малтан калаҫнине?

БЕКШ АН. Лайӑха ӑмсанма ҫӑмӑл, телейлӗ пулма йывӑр. 
Шутлатӑп та, телей манран виҫсе илми инҫетре. Сана тивӗҫлӗ 
каччӑ мар эп, чӗкеҫӗм.

ИННА. Пуҫларӗ... Тивӗҫлӗ мар. Кам пӗлет ӑна? Хӑш мӑскал- 
па виҫнӗ? Кам тивӗҫли? Ӑҫта вӑл, тупас ӑна ҫухаличчен.

БЕКШ АН. Коля, тантӑшу. Салтакран килнӗ ҫӗре чӑн-чӑн 
арҫын пулать. Эсир пӗр кӑмӑллӑ, шанчӑклӑ.

ИННА. Пӗлмест вӑл юрату мӗнне. Айван! Урӑххи юратать 
ӑна! Ҫулне хамах кӑтартса яратӑп-ха пӗрре.

Купӑс сасси илтӗнет.
БЕКШ АН. Коля, Микулай! Кил-ха, юрлар пӗрре, ӑшши- 

пӑшши, юратнӑ юрӑсене.
(Коля ӗнерлесе кӗрет): Пахнет поле гречихой несжатой...
Чарӑн, чарӑн! Кун пек епрешке юрӑсене итлес килмест. 

Чӑваш халӑх юррисене пуҫла.

КОЛЯ (хуткупӑснеларт!чарса). Каллех пӗччен текерлӗк эпӗ. 
Кунта — мӑшӑрлӑ, лере — мӑшӑрлӑ. Итлӗр, каласа паратӑп. 
Алевтина аппа макӑрать, Тимӗр пичче те йӑлт хурланса-тарӑх- 
са кайрӗ.

ИННА. Эрех пӑсӗпе-и? Йӳҫ сухан чӗпӗтет пуль.
КОЛЯ. Тӑмпуҫпа шутлаттӑм — Бекшан пичче, Алевтинӑна 

эсӗ юрататӑн тесе. А вал Тимӗрпе варлӑ. Ваҫҫона качча каяс те- 
мен те, халь тин каймасть!

БЕКШ АН. Тем те пӗлетӗн эсӗ, тем те пӗлет Инна та. Пур- 
наҫа тӳррӗн куратӑр. Таса айванлӑх. Пурнӑҫ вӑл ытла та кукӑр- 
макӑр, ачасем! Инна пӗлнине эсӗ пӗлместӗн, эпӗ мӗн шутлани- 
не Инна пӗлмест.

КОЛЯ. Тимӗр пичче ҫинчен Ваҫҫон элеклесе панӑ. Японие 
кайсан, тарса юлнӑ тенӗ, ҫавӑнпа ҫыру ҫырмасть, тенӗ. Ун пир- 
ки калаҫсан хӑвна та пуҫтарса каяҫҫӗ тесе хӑратнӑ.

БЕКШАН. Эсӗ кунта Ассамблейӑри пекех калаҫма пуҫларӑн. 
Хӗҫпӑшалсӑрланас ыйту тухса тӑмарӗ-и?

КОЛЯ. Боцман хӑшне-пӗрне йӗкёр пӑшал туянтарасшӑнччӗ. 
Алевтина аппа калать, ан ҫыхлан, тет. Эп ухмах пулни ҫитет, 
тет...

БЕКШ АН. Пурте эпир телейсӗр. Улатимӗр те, Аля та, эпӗ 
те, эсӗ те, Инна та акӑ. Инна каларӑш, пӗчӗк мӑскалпа виҫсе 
пурӑнатпӑр пурнӑҫа. Куҫа уҫса, тӗнче ҫине пӑхма пӗлместпӗр... 
Эсир ҫамрӑк-ха. Сирӗн телей — малта. (Юрлать.)

Атте мана шур пӳрт лартса парас тетчӗ...
Кӑна мар. Теприне пуҫлар.
Анне мана ҫуратнӑ, шур тутӑрпа тӗркемен...
БЕКШАН. Ҫитет. Хире каятӑп, хире. Чун уҫӑлтӑр ҫак ӑшши- 

пӑшширен. Калаҫӑр. Иннӑн сана, Коля, тем каламалли пур.
ИННА. Бекшан, сана юрамасть машин ҫине ларма. Тем 

курса пётён! Урал малтан, итле.
БЕКШАН. Пёрремёш хут мар! Хальччен те сыпнӑ! Аҫа ҫиҫӗм 

сӑмаххупа ӳсӗрӗлсе кайрӑм... Наччас шывпа уҫӑлатӑп. Манӑн 
каймаллах. Ёҫ шапа мар та, ҫапах кӗтсе тӑмасть.

ИННА. Эппин, эпӗ те юлмастӑп. Айта, ҫырма урлӑ каҫарса 
яратӑп. (Каяҫҫӗ.)

КОЛЯ (хыҫҫӑн чупсӑ). Тӑхта-ха, Инна. Каламалли пуртерӗр- 
ҫке! (Каялла таврӑнать). Каллех сӑмах хускатаймарӑм, тӑмсак- 
кай текерлӗк эпӗ. Салтака тухса каятӑп ӗнтӗ калас сӑмаха калай- 
масӑрах (купӑсне тӑсса ярать).

ЧАРШАВ

ИККӖМ ӖШ  КУРӐНУ
Трактор сасси илтёнет. Хирте. Янгаров, Ваҫҫон, Коля пыр- 

са кӗреҫҫӗ. Коля сцена урлӑ чупса: «Бекшан, тракторна чар!», — 
тесе кӑшкӑрать. — «Айта, председатель чӗнет».

ВАҪҪОН (председатель тавра ҫаврӑнса). Александр Ивано
вич, эпир сирӗнпе пӗр чӗлхеллӗ пулмалла. Вҫ вӑхӑтӗнче виҫ 
сехет прогул тӑвасси — наказани памалли ӗҫ. Тата яшсене эрех 
ӗҫтерсе пӑсать. Лешсем ҫӗрӗпе янрашса ҫӳреҫҫӗ ял тӑрӑх. Вооб- 
щем, паян Бекш ана наказани памаллах. Килӗшрӗмӗр-и, пред
седатель юлташ?

ЯНГАРОВ. Хӑйӗнпе калаҫар-ха, курӑнӗ. Санӑн бригадӑра 
ҫак ҫуракире тем, ҫине-ҫинех, сӑкӑлтӑксем сиксе тухаҫҫӗ-ха. 
Малтанхи бригадирпа наказанисем ҫинчен калаҫнине астумастӑп. 
Эсӗ салтакран ҫар дисциплинине илсе килеймерӗн курӑнать. 
Эпӗ те салтак иккенне манса ан кай. Дисциплина вӑл — сал- 
такӑн пӗрремӗш турри. ( Трактор сасси ҫывхарать.) Дисциплина 
пирки мана ӳкӗтлеме кирлӗ мар. Эпӗ хамах пӑркӑчлатӑп.

БЕК Ш А Н  (васкаса кврсе, курткине, алсишӗсене хывсӑ). 
А ван-и , А лександр Иванович! Мӗн сиксе тухнӑ тата? У-у- 
ух, пӑчӑ, йоплеш ке (тарне шӑлать).

ЯНГАРОВ. Бекшан, ӗнер кӑнтӑрла эсӗ ӑҫта пулнӑ. Каҫхине 
тата? Кампа пӗрле пулнӑ?

БЕКШ А Н. Эпӗ... М ӗн... Андрон кукка хирӗнче пулнӑ. 
Кӑнтӑрла та, каҫхине те суха тунӑ.

ВАҪҪОН. Сухатунӑ? Санран ӑна ыйтмаҫҫӗ. Пӑх-ха, тӑрӑхла- 
са тӑрать. Ёнер лавкка умӗнче кам тракторӗ виҫ сехет ларнӑ?

БЕКШ АН. Тӗнчере лавкка та, трактор та нумай. Хамӑр кол- 
хозӑннах 32 трактор. Таҫти лавккара темле трактор курнӑ-ха 
эсӗ. Районта унта темли те пор!

ВАҪҪОН. Ю птарса ан тӑр. Ял тӑрӑх тракторпа эсӗ эрех 
шыраса чопнӑ. Матюш Сойки патне кӗнӗ пулӗ-ха, унӑн ан- 
шарли пулакан. Яшсене ӗҫтерсе лартнӑ. Продавщица ятне вара- 
ласшӑн пулмалла. Эсӗ ӗҫ дисциплинине пӑсатӑн.

БЕКШ АН. Тракторпа эрех патне анчах каймаҫҫӗ. Магазин- 
та мана ҫӑкӑр та, пёремёк те, шӑрпӑк та кирлӗ пулчӗ. Санӑн 
савни ытти-хыттине те тупса пачё, вара мён?

ЯНГАРОВ. Бекшан! Ш ӑрпӑк курупкишён трактор хӑвала- 
ма ҫтан совеҫ ҫитертӗн, кала-ха? Ун пек хӑтланакан марччё- 
ҫке! Колхозран куластетнем? Паян-ыран ҫӗртипсе каять. Паян 
тесен паян акса пӗтермелле, Эс, Ятлӑ хирте ӗҫлекен комсомо
лец, мыскара туса ҫӳретӗн!

БЕКШ АН. Эпӗ мыскара туса ҫӳремен, эпӗ апат ҫиме кайса 
килтӗм. Ӗҫленӗ, ӗҫлетӗп те. Тепӗр сехетрен суха пӗтет. Акма 
пуҫлатӑп. Кӗҫӗрех. Мана вӑрлӑх кирлӗ.

ВАҪҪОН. Эсӗ мухмӑрпа палкатӑн!. Пӗлетӗн-и, Андрон пус- 
синче миҫе гектар? Лавкка умӗнче выртас пулсан, сана тепӗр 
эрне чакаланма ҫитет!

ЯНГАРОВ. Тӑхталӗ, тӑхталӗ, Василий Пантелеймонович. 
Хуллентерех.

БЕКШ АН. Александр Иванович, халех калӑр, вӑрлӑх илсе 
килччӗр. Сеялкисем ана пуҫӗнчех, ҫӗнӗ аллея патӗнче. (Ваҫҫон 
ҫине утса.) Ак ку, председатель юлташ, мана апат та, горючи 
те леҫтермест. Ӑҫта вӗрккесе ҫӳрет вӑл ҫӗр ҫуннӑ вӑхӑтра?

ЯНГАРОВ. Тӑхталӗ, тӑхталӗ. Халь анчах лартрӑмӑр брига
дира, пӗлсех ҫитереймест пулӗ. Ҫапах бригадирпа урлӑ калаҫас 
пулмасть. Бригадир вӑл саншӑн — ҫапӑҫури командир.

БЕКШ АН. Ҫак? Командир-и? Какой командир вӑл? Эпӗ 
унпа пӗрле ҫапӑҫӑва мар, лупас хыҫне те каймастӑп. Эсир ӑна 
ним ҫукран нимӗр лартса ятӑр.

ВАҪҪОН. Ҫапахта маналартнӑ, сана мар. Значит, бригадир, 
эп бригада чысӗшӗн тӑрӑшатӑп. Саншӑн та тӑрӑшатӑп. Мён те 
пулин туса хурса. каллех сӳтсе явмалла ан пултӑр, тетёп.

БЕКШ АН. Маншӑн? Бригадӑшӑн? Ха-ха-ха! Ёнерпе паян 
бригада мар, арӑму мён тунине те пёлместён. Кунёпе районта 
чупса ҫӳретӗн. Еҫпе пуль? Льготнӑй машина ҫаклатас тесе. То-тӑ! 
Сана эп витӗр пӗлетӗп. Завклубра пултараймарӑн, ку ӗҫе сёкёнсе 
кётён. Белоручка эсӗ, шӑхӑракан сӑвӑр и всего!

ЯНГАРОВ. Тӑхталӗ, Маляков. Ш ала кёрсе ан кай. Ӗҫ 
вӑхӑтӗнче трактора ял тарах хӑвалама юрамасть — пёрре. Про- 
изводствӑпаҫыхӑннӑ ӗҫсем пирки — горючи, смена, апат пир- 
ки эсӗ тӳрех манпа калаҫма пултаратӑн — иккё. А Василий 
Пантелеймонович дисциплина пирки тёрёс капать. Дисципли
на — пёрремёш закон, хисеплё Бекшан Керимович!

БЕКШ АН. Эсирех тёрёс. Пӗтерет бригадӑна ку. Шалтан 
кӑшлать. Эсир курмӑша перетёр пулмалла. Ҫӗр ӗҫӗнче ҫӗре юра- 
такан чун кирлӗ. Йӑпӑлти сӑмах вал элек сарма анчах, ӗҫ тума 
мар.( Тухса каять, трактор сасси штёнет.)

ВӐҪҪОН. Пыр та калаҫ унпа. Сурса хӑварчӗ вӑл сире, Алек
сандр Иванович. Иксёмёре те ухмах терё.

ЯНГАРОВ. Да-а, вӗрирех ҫав. Йывӑр пурнӑҫпа ҫитӗнчӗ, 
амӑшӗ чирлӗ, ашшӗ суранпа вилчӗ. Юратӑвӗ те телейсӗр пулчӗ, 
хӑямат пуҫӗ. Кӗвӗҫетӗр пӗр-пӗрне. Ҫапах та вӑл капла кӑна йӑваш. 
Чунӗ чул пек пиҫӗ. Алли ылтӑн. Пӗлмен ӗҫ ҫук. Бадярсен ратги! 
Андрон куккӑшӗ пекех. Куккӑшӗ пекех — вилет те, тӑвать.

ВАҪҪОН. Асту вилет! Ҫынсемпе вӑрҫса ҫӳреме паттӑр. Мӗн 
ачашлатӑр ӑна, Александр Иванович? Вал сирӗн тӑван мар-иҫ. 
Трактористран кӑлармалла та ҫапмалла. Йӑлт пӑсӑлса кайрӗ.

ЯНГАРОВ. Тӑхталӗ. Ӑнланаймастӑп-ха сана. Алевтинӑшӑн 
кӗвӗҫнине колхоз ӗҫӗпе ан хутӑштар. Бригадӑра Бекшан пек 
пултаруллӑ механизатор кам пур? Виҫҫӗн, тӑваттӑн? Ыттисем 
вӗт пурте симӗс? Кампа ӗҫлемелле колхозӑн?

ВАҪҪОН. Вӑл ҫамрӑксене мана хирӗҫ тӑратать. Пӗтӗм бри- 
гадӑна пӑтратса ярать акӑ. Вӑл хӗтӗртнипех ҫӗркаҫ магазин па- 
тӗнче тьомни парса яратчӗҫ.

ЯНГАРОВ. Тӑхталӗ, пӗлетӗн-и вӑл ҫӗркаҫ ҫӗрёпе, куҫ хуп- 
масӑр суха тунине? Ана патне тухса пӑхрӑн-и?

ВАҪҪОН. Вӑхӑт пулмарӗ хире тухма. Бекшанӗ вӑл, персе 
лартнӑскер, тракторӗ ҫинчех ҫывӑратчӗ.

ЯНГАРОВ. Да, мӑкланма пуҫланӑ, Лайолов юлташ. А вӗт 
эсӗ начар ача марччӗ. Пысӑк ӗҫ патӑм хӑвна. Тӳрре кӑларай- 
мастӑн. Бекшан упа пек ӗҫлет. Укҫашӑн мар, эрехшӗн мар. Ытти- 
семшӗн пулсан — кай та кил калӑма, Энӗш вӑррине. Бекшан 
ыйтмасӑр ниҫта та кайни пулман. А эсӗ, каланӑшӑн каҫар, 
Василий Пантелеймонович, бригадира лартсанах тракторсене 
хӑвшӑн хӑвалама пуҫларӑн. Бекшан тӗрӗс каларӗ: сӑвӑрла шӑхӑрма 
пуҫларӑн. Кайӑк йӗркине мала хура пуҫларӑн.

ВАҪҪОН. Кайӑкӗ — кайӑк ӗнтӗ, Александр Иванович. 
Йӑва ҫавӑрма шут тытнӑ кайӑк ӗнтӗ. Бригада тесе, кил-ҫурт 
ӗҫне те тумарӑм ку халлӗн.

ЯНГАРОВ. Бригада та хытах хумхантармарӗ сана. Этем апа- 
та аннӑ та, пӗр-ик сехет канса илнӗ, ҫӗрӗпе ӗҫленӗ. Апатне те 
Краҫҫук тӑхлачӑ леҫсе панӑ. Санӑн ӑна мухтас чухне, ура хурас 
шут пур. Ю рамасть апла, бригадир юлташ. Пирӗн ӗҫ тӗрӗслӗхе 
савать, ҫавна ан ман.

ВАҪҪОН. Эсир ҫын сӑмахне ӗненетӗр. Лавкка патӗнче хури- 
не вараланӑ та, милицие ҫакланасран хӑраса, ӗҫленӗ пекки 
тунӑ. Ш ӑйрӑк-шайрӑк сухаланӑ пулӗ-ха.

ЯНГАРОВ. Эсӗ кайса кур. Ӗҫме те пӗрле ӗҫ. Каҫ-каҫ лавк- 
кара вӑртгӑн ӗҫетӗн, а вӑл тантӑшӗсемле ларнӑ. Тӗрӗс тунӑ. Этем 
ӗҫме те, ӗҫлеме те пӗлмелле. Халӑхпа пӗрле, вӑрттӑн-кӑрттӑн 
мар. Ҫитет. Манӑн радиоперекличкӑна каймалла. Тӑхталӗ. Элин- 
кка салтаксене ӑсатас умён кӑтартма кино ыйтать. «Горячий 
снег» е «Они сражались за Родину», вӗсем ҫук пулсан «Особо 
важное задание» илсе кил терём. Пур-и?

ВАҪҪОН. Каҫарӑр, Александр Иванович, ёнер ёлкёрей- 
мерём... Кайса килетӗп, тӑватӑп хушнине, тӑватӑп. Председа
тель сӑмахӗ маншӑн — приказ, Александр Иванович.

Ҫутӑ сӳнсе ҫутӑлать. Репродукторта юрӑ янӑрать. Васкаса 
утакан Инна умне Коля сиксе тухать, тытса чарать.

КОЛЯ. Инна, Инна! Ёнер сана калаймарӑм. Мана повестка 
пачӗҫ.

ИННА. Питӗ аван. Савӑнма/тла.
КОЛЯ. Салтака каятӑп. Икӗ ҫуллӑха, тепӗр тесен.
ИННА. Чипер кайса кил.
КОЛЯ. Ҫыру ҫырӑн-и?
ИННА. Хӑвӑр ҫырсан, мӗн-ма ҫырас мар?
КОЛЯ. Эпӗ кашни кун, кашни кун ҫырӑп сан пата, Инна! 

Тепӗр тесен.
ИННА. Кашни кунах ҫырма кирлё мар, Коля. Ҫӗн уйӑхӑн 

пӗрре ҫырсан та ҫитет.
КОЛЯ. Эппин, кашни каҫ ҫыратӑп. Уйӑх тухмасан та, тепӗр 

тесен.
ИННА. Итле-ха, Коля тусӑм, эппин кивӗ уйӑхӑн кӑна ҫыр. 

Юрӗ-и?
КОЛЯ. A-а! Мӗншӗн кулатӑн манран?
ИННА. Урӑххине вилсе кайса юрататӑп. Чӗрере — урӑххи, 

чӗрене хушма ҫук. Ӑнлантӑн-и?
КОЛЯ. Ӑнланатӑп. Вӑл сана юратмасть.
ИННА. Юратать, анчах сан пекех айван. Санран та айван.
КОЛЯ. Эсӗ мана лашманттай тесе тиркетӗн-и? Эп ӗнтӗ, 

урӑх ҫитӗнес мар тесе, апат ҫимесӗр пурӑнса пӑхрӑм.
ИННА. Ай, айван! Механизатора улӑп пек пулни килӗшет!
КОЛЯ. Чӑнах-и? Лайӑх ҫын эсӗ, Инна! Сана Бекшан ҫавах 

юратмасть пулӗ, тетӗп. Вӑл этем хӗрсене курма пӗлмест. Сан 
пирки пӗрре те калаҫмасть. Кулкалатьте тӑрӑхлать. Санран кул- 
ма ӑҫтан хӑю ҫитерет вӑл!

ИННА. Коля, эсӗ питӗ лайӑх каччӑ. Шкулта чухнех лайӑхчӗ. 
Чӗлхӳ-ҫӑвару хӑвна кура мар. Такам пуҫне ҫавӑрмалла. Итле-ха, 
вӑрттӑн калам. Санпа Элинкка питӗ калаҫасшӑнччӗ. Вӑл сана 
хӑҫантанпа вилсе кайса юратать. Эсӗ ҫавна сисместӗн. Хаҫатсем 
пама пырсан, асту-ха, мӗнле ҫепӗҫ калаҫать.

КОЛЯ. Чанах ҫав. Мана вӑл нихҫан та лашманттай темен. 
Эсӗ каламан та, кӑл каламан. Ыттисем пурте шӑл йӗреҫҫӗ. Эсӗ 
кулмастӑн-и манран, кала-ха?

ИННА. Калам-и тэта? Элинкка сана парса яма парне хатӗр- 
ленё. Те тутӑр, те тӗрӗллӗ енчӗк. Вӑт ыйт-ха юриех. «Мана пӑхса 
пурӑнмалӑх сӑмса тутӑрӗ парса яр-ха, Элинкка» те. Парса ярать. 
Тӑхта. Сӑмах ҫинех. Ав хӑй пырать. Эля, Эля! Кил-ха наччас 
кунта!

Эсӗ, Коля, хӑюллӑрах пул. Комсорг вӑл хӑюллисене юра- 
тать.

ЭЛИНА. Ҫӑлтӑр шутлама ҫын ҫитмест-им? Вӗсене виҫҫӗн 
мар, иккӗн шутлаҫҫӗ.

ИННА. Иккӗн икерчӗ ҫиме тет. Пирӗн пиҫмест-ха икерчи. 
Микула мучи санпа калаҫмалли пурччӗ тет. Салтака каиччен 
каласшӑн. Эсӗ илтнӗ-и-ха, унӑн салтака каймалла вӗт. Ялтан 
саккӑрӑн каяҫҫӗ.

ЭЛИНА. Илтрӗм, илтрӗм. Апександр Иванович ӑсату каҫӗн 
сценарине ҫырма хушрӗ. Вечер нихӑш ҫулхинчен чаплӑ пултӑр 
терӗ. Ӗнер репетици тӑваймарӑмӑр. Кусем пӗри те ҫук. Купӑспа 
калакан кирлӗ. Ташӑ тухмасть. Коля, кӗҫӗр пыр-ха ӗнтӗ клуба. 
Тата сана ӑсату каҫӗнче сӑмах калаттарас тетӗп. Килӗшетӗн-и?

КОЛЯ. Килӗшетӗп ҫав. Эп халех киле кӗрсе тухатӑп та, пы- 
ратӑп. Тепӗр тесен, мӗншӗн пырас мар? Ҫиччас анатӑп! ( Тухса 
чупатъ.)

ИННА. Пӗлетӗн-и, Эля, Коля сана савать, калама вӑта- 
натӑп, тет. Вӑл ӗлӗк те мана пӑхман та, халӗ, секретаре суйла- 
сан, завклуба лартсан ман пек лашманттай ҫине ҫаврӑнса та 
пӑхмӗ, тет.

ЭЛИНА. Ан калаҫ-ха, Инна. Эпӗ ӑна ӗнтӗ алӑ ҫинче ҫӗкле- 
се ҫӳременни, вӑл хӑнк та кӑтартмарӗ.

ИННА. Каласа пӗтерме пар. Эпӗ, тет, Эля валли парне 
хӑваратӑп. Эсӗ ӑна вӑрттӑн пар та, камранне ан кала, тет. Эпӗ 
илмерӗм. Хӑвӑн япалуна хӑвах пар. Эля савӑнать кӑна, терӗм. 
Савӑнатӑн-и?

ЭЛИНА. О-о-о! Эс юри калатӑн, Инна! Вӑл вӗт манпа 
мар, санпа интересленет. Эпӗ курмастӑп тетӗн-им? Манпа хӑть 
сӑмах чӗнинччӗ этем ретлӗ, упа хӑраххи!

ИННА. Упа мар вӑл. Йӑлт сисет. Мана хӗрсем пурте лашман
ттай тесе калаҫҫӗ, тет. Эля нихҫан та апла каламан, тет. Кала- 
ман-и? Вӑт. Эппин, пӗр-пӗр тӗрленӗ енчӗк пар, авалхи йӑлапа, 
текелесе. Эс вӗт секретарь, сан пур ҫӗрте те хӑюллӑ пулмалла.

ЭЛИНА. Инна, суеҫтерместӗн-и? А эп сана кӗвӗҫсе чуть 
ҫурӑлса тухатгӑм. Сан пек туе урӑх ҫук манӑн, Инна! Сана та, 
Коляна та, Бекшана та, пурне те телейлӗ тӑвӑттӑм эпё!

ИННА. Халӗ пӗрне телейлӗ туса пӑх-ха. Ху та телейлё 
пулмӑн-и?

ЭЛИНА. Мён тёрлесе парам-ши? (Запри ҫынсенчен ыйтать.) 
Мён тёрлесе парам-ши, тантӑшсем?

ЧАРШАВ

ВИҪҪӖМ ӖШ  КУРӐНУ
Бекшан урамра ларать. Пуҫне-ҫӳҫне пӗтӗрет. Калаҫать. Тӑрса 

уткалать.

БЕКШАН. Чапа тухрӑм иккен. Кӑшт кӑна тепре пӗтӗрсе чи- 
кетчӗҫ. Пӗрле ӳснӗ тантӑш хӑй. Кӑртӑш пек шӑртланать. Тилӗ пек 
шӑлкалать. Чунӗ хура. Ҫӑткӑн. Тухрӗҫ, йоплешкесем. А эпӗ ӑна 
складра тесе тӑратӑп. Алевтинӑна эрех ӗҫесшӗнех ҫавӑрчӗ пул- 
малла, чӗмере. Килеҫҫӗ. Тӑхта, пӗрре камит туса парам (кайса 
ларатъ).

Ваҫҫонпа Алевтина тухаҫҫӗ.
БЕКШ АН. A-а! Аван-и, ҫап-ҫамрӑк мӑшӑр! Савнӑ упӑшка 

юратнӑ арӑмне ӗҫрен киле ҫавӑтса анать. Аван япала, шутсӑр 
аван япала. Эпӗ хам та реххетлӗн чӳхенсе тӑратӑп-ха. Ах, ырлӑх, 
тетпӗр, ҫак тӗнчере шур эрех пурри. Ӑшра та вӗри, тулта та вӗри. 
Ҫапла-и, Ваҫҫон, хора чон?

АЛЯ. Бекшан, сана паян Инна шыратчё. Курмарӑн-и?
БЕКШ АН. Мӗн кирлӗ ӑна? Хам кирлё-и, трактор-и?
АЛЯ. Ана эпё пёлместёп ёнтё, тем кирлё сире.
БЕКШАН. Шыратӑрах. Эпё вара сана шыратӑп. Актупрӑм 

та — тытатӑп та ҫавӑтса каятӑп (ыталама тӑратъ).
ВАҪҪОН. Бекшан! Аллуна ирӗке ан янӑ пултӑр! Ҫамкуна 

ҫапса икке пайлатӑп. Култармастӑп хамран. Паян председатель 
умӗнче те хирӗлсе ҫеҫ тӑтӑн.

БЕКШ АН. Ан хӑра, Ваҫҫон, хора чон. Мана сивӗннӗ савни 
мар, эс кирлё. Эс, только эс. Сана татса тӗплес-и? М ӗншӗнне 
чухлатӑн-и?

ВАҪҪОН. Хӑвна тӗплетёп! Алкаш! Матюш Сойкин тӗпса- 
кайӗ хупӑниччен урӑлаймастӑн ӗнтӗ.

БЕКШ АН. Очишни вӑл пурне те лекмест. Кӗрӳ каччи вая
ли кӑна! Ҫапла-и? Пире ялти те юрать. Пирӗн пӗтмест. Санран 
ыйтса тӑмастпӑр. Кирлӗ пулсан — пошалстӑ. Хамӑрӑнне те чарса 
тӑман. Ил те кай. (Альӑна ун умнелле ҫавӑтса пырать.) Шел 
мар, тантӑшӑм.

АЛЯ. Каяр, Вася. Иксӗр те ӳсӗр. Каяр. Эсӗ те кай, Бекшан, 
пустуя ан калаҫ. Атя, Вася. Эсӗ, ҫапах та бригадир. Ёҫ вӑхӑтӗнче 
ӗҫсе ҫӳресе, халӑха ан тарӑхтар. Эсӗ рядовой мар вӗт, Вася.

БЕКШ АН. Рядовойран начар бригадир. Йӗкехӳре эсӗ, Ваҫҫ- 
он! (Ярса тытать.)

ВАҪҪОН. Качака таки! Тасал кунтан (тӗксе ярать).
АЛЯ. Чарӑнӑр, чарӑнӑр. Урӑлсан калаҫӑр, халӗ мар.
ВАҪҪОН (Бекшан ҫинелле кӗрсе). На, ҫап, ҫап, сысна. Ҫемье 

хушшине кӗресшӗн сӗкӗнетӗн. Кӗҫҫе пит. На, ҫапса пӑх-ха пӗрре!

АЛЯ (иккӗшӗн хушшине кӗрсё). Иксӗр те ухмах. Айта киле, 
Вася. Эсӗ те уттар, Бекшан.

ВАҪҪОН. Эс... Эс... мӗн командоватьтӑватӑн! Ҫаптӑр пӗрре
— эп ӑна тӗрмене яратӑп. Вӑл итак ҫип вӗҫӗнче тӑрать, нечего 
мана хирӗҫ сикме. Ун хапь напоруки срокӗ тухман. Ӑна ҫӑварлӑ- 
хлама ничего не стоит. Бригадира ӗҫ вӑхӑтӗнче тивме! Саншӑн 
кӗвӗҫет те, ӗҫшӗн ҫулӑхнӑ пек тӑвать. Сысна! (Каяҫҫӗ.)

БЕКШ АН (пёчченех). Чӑнах та ухмах вӗт эпӗ! Ним мар ҫы- 
пӑҫтарса хурать. Хамах, хамах айӑплӑ. Капать мана Александр 
Иванович: этем хӑйӗншӗн хӑй ответлӑ, тесе. Телее кашни хӑй 
туптаматла, тет. Эпё хам валли хамах инкек туптаса ҫӳретӗп.

Хуткупӑс каласа Володя пырса кёрет.
ВОЛОДЯ. Ах, тесе ма калас

Чӗрене ма ҫунтарас?
Хам савнине ҫынна парса 
Ҫынна ма савӑнтарс?

(Бекшан умне пырса) Бекшан-Ш ӑн-шан! Яшсем пурте клу
ба утаҫҫӗ. Генеральнӑй репетици тет-и ҫав. Ҫӗнтерӳ кунне хатёр- 
ленеҫҫӗ. Эс кунта сӑмса усса ларатӑн. Мён сиксе тухрё?

БЕКШ АН. Ним те сиксе тухман.
ВОЛОДЯ. Сар савнине Иннӑна кӗтетӗн, ҫапла-и? Ban сана 

лере кӗтсе тӑрать. Трактор сасси чарӑнчӗ, кӗҫӗр анатех, тет.
БЕКШ АН. Анмастӑп, ӑна та кётместёп.
ВОЛОДЯ. Итле. Мана хирӗҫ ҫӗнҫынсем анса кайрӗҫ. Лешӗ 

пирён савнине тӑпӑлтарать кӑна. Ан кӗр хушша-хуппа, тет. Аля 
калать: шутласа пӑхмалла, кам-кам хушшине кёрет, тет. Мана 
каланӑ пекех туйӑнчӗ. Шутларӑм та, авланмаллах пулать манӑн. А 
вӗт Альӑна иксӗмӗр харӑс килӗштерсе пӑрахнӑччӗ. Во, ача-пӑча! 
Тӑватсӑмӑр тӑван пек ӳсрӗмӗр ҫав. Халӗ вара? Эсир Ваҫҫонпа пач 
икӗ тӗрлӗ ҫулпа кайнӑ. Эс простяк, работяга. Правдоборец. А лешӗ
— пирӗн телей урлӑ выртаканӗ — шӗшлӗ, чее те шӗвӗрскер.

БЕКШ АН. Сӗмсӗр вӑл. Ҫӑткӑнлансах питне тӑлаварри ҫакрӗ.
ВОЛОДЯ. Эсӗ Альӑшӑн кӗвӗҫетӗн пулматла. Ваҫҫон ҫапла- 

рах ҫырса янӑччӗ. Уншӑнах суда лекнӗ пулать.
БЕКШАН. Уншӑн мар. Пирӗн кӗвӗҫмелли ҫук. Альӑшӑн пул- 

сан, санӑн кӗвӗҫмелле. Вӑл санӑн савни. Эпӗ унпа сӑмах вылят- 
нинчен иртсе курман.

ВОЛОДЯ. Кала-ха тӗрӗсне. Атту пӗри пӗр майлӑ, тепри тепӗр 
майлӑ калать.

БЕКШ АН. Эпӗ флотран килнӗ ҫӗре хӗр ҫураҫаҫҫӗ. Ыйтатӑп 
хайхи Альӑран. Эс вӗт-ха Володя килмесӗр никампата туй пир- 
ки калаҫмастӑп, теттӗн. А вӗт кӗтсе илмерӗн пулать, тетӗп.

ВОЛОДЯ. Уншӑнах ҫапӑҫса каймалла мар. Вӑхӑтра хыпар 
парайманшӑн хамах айӑплӑ.

БЕКШАН. Итле. Военкомата кайсан, райвоенком патне кӗтӗм. 
Андрон кукка пирки шыраттарма. Унтах шырама пуҫларӗҫ. Фрон- 
тран янӑ хучӗ тупӑнчӗ. Паттӑрсен вилӗмӗпе вилнӗ. Андрон Пикте- 
мирович Бадерова правительствӑн пысӑк наградине илме тӑратнӑ, 
тенӗ. Военком Мускава хуг яратӑп терӗ. Яла килсен клубра ҫынсе- 
не каласа патӑм. Ваҫҫон ун чух завклуб, вӑл хайхи ҫулӑхрӗ. Ӳсӗр 
пуҫпа мухтанатӑн, тет. Вӑл паттӑр вилнӗ пулсан, икӗ «Мухтав» 
орденӗ илнӗскере, тахҫанах Совет Союзӗн геройӗ ятне параҫҫӗ, 
тет. Эпӗ тавлашма пуҫланӑ. Кашни салтаках герой ятне памаҫҫӗ, 
тетӗп. Герой анчах хисепре пулмалла-и? Давай тыт та ту ҫакӑнта 
Андрон Бадеров ячӗпе стенд, тетӗп. А вӑл капать, ман ӗҫ мар, тет. 
Тата кашни вилнӗ салтакшӑн стенд тумалла-и тет? Тарӑхнипе 
хӑлха чикки патӑм та, сӑмсинчен юн кайрё. Кино та кӑтартмарӗ 
ҫав каҫ, милицие шӑнкӑравларӗ. Мана тытрӗҫ те кайрӗҫ. Унтан 
суда панӑ. Аля ячӗпе ҫырнӑ. Завклуба ӗҫре хӗненӗ, йӗркене пӑснӑ, 
тенӗ. Кӗвӗҫсе ҫӳрет тэта ытти те. Условно пачӗҫ. Колхоз хӳгӗлерӗ. 
Александр Иванович на поруки илчё.

ВОЛОДЯ. Пӗрре пирӗн Ваҫҫона перёнмелле пулать. Ытла 
та вӗҫерӗнсе кайнӑ вал. Вӑрттӑн ӗҫет, вӑрттӑн ҫынна ҫиет, 
вӑрттӑнах хӗр вӑрлать.

БЕКШ АН. Паян хире вӑрлӑх ямарӗ. Сеяльщиксем тупман. 
Эпӗ ыран кӑнтӑрлана акса пӗтересшӗнччӗ. Коля вырӑнне ҫын 
тупӑннӑ пулсан ӗлкӗреттӗм. Ш ырама вӑхӑт ҫук. Халӗ те миҫе 
каҫ ҫывӑрмасӑр ӗҫлетӗп.

ВОЛОДЯ. Сурса хур, ану-качку. Бригадира кирлӗ мар чухне 
сана кирлӗ-им? Салтак чупма каятпӑр. А кайран — манпа пӗрле 
Инҫет Хӗвелтухӑҫне. Палланӑ капитан патне. Пулӑ сейнерӗ ҫине. 
Эсӗ тӗлӗнмелле моторист. Унта сана хисеп те чыс пулать. Сан 
пек маҫтӑр карап ҫинче — ылтӑн хакӗ. Укҫа-тенкӗ те кунтин- 
чен ҫӗр хут хулӑнрах. Кала, каятпӑр-и?

БЕКШ АН. Каясчӗ те, каяймастӑп. Анне ватӑ. Мӑнаки те 
ватӑ. Мӑнаки те мансӑр пурӑнаймасть. Пӗчӗккӗ чухне пӑхса ҫи- 
тӗнтерчӗ те, халӗ пӑрахса тарас-и? Тата ҫӗр ҫинче чакаланма 
юрататӑп эпӗ. Мана ҫӗр шӑрши килӗшет. Александр Иванович та 
капать: сан пек ҫын пур чухне пирӗн ҫӗр хёсёр юлмасть, тет.

ВОЛОДЯ. Ҫӗр хёсёр юлмӗ-ха, хӗрсем хёсёр юлаҫҫӗ. Пёрле 
пулсан, иксӗмӗр никам ата маххӑ памалла мар...

БЕКШАН. Маххине кунтата памӑп-ха. Халиччен паманччё. 
Кайсан та каялла килмелли
ӑнмасть-ха.



КОЛЯ (чупса килет). Бекшан! Вӑрлӑх Лешкасран ил се 
килеҫҫӗ. Ҫыннисем кайрӗҫ терё председатель. Тата калама хушрё: 
ҫӗрле ан ӗҫлетӗр, кунта вӑрҫӑ мар, не положено, тет. Клуба 
кайма каларё.

БЕКШ АН. Положено, не положено, йоплешке! эпӗ кайрӑм, 
ачасем! Акса пётеретпёрте, сана, Коля, питӗ шеп ӑсатса яратпӑр. 
Салтак чупатпӑр! Пиччесен йӑлипе!

ВОЛОДЯ. Бекшан, эпё те пырам-ха. Пёрре ёлёкхи пек 
тракторпа ӗҫлесе пӑхам. Ҫӗр шӑршине шӑршласа курам.

КОЛЯ. Эпё те пырӑттӑм та, манӑн клуба каймалла.
БЕКШ АН. Эсё — салтак ачи. Халӗ санӑн сиккипе ҫӳремел- 

ле. Кала унта Элинккӑна, эпё анаймастӑп. Ыттисене те кала, 
лайӑх хатёрленччёр. Эпир кайран хутшӑнатпӑр. Манӑн уяв паян 
— хирте! Хирте анчах! Андрон кукка ани ҫинче!

ЧАРШАВ

ИККӖМ ӖШ  ПАЙ
Ҫӗрлехи хир. Трактор ҫути, мотор сасси. Сасӑсем: Пулчӗ, 

яра пар! Кунта, кунтарах турттарса кил! Тӑхта пӑртак!
Янгаровпа Ульчан аппа.

УЛЬЧАН. Шалт аптрамалла. Каҫ пулттипе Ваҫҫон ҫӗмрӗлсе 
кӗчӗ. Ӑҫта сан йыт аҫи, тет. Ман хӗрпе явӑҫса ҫӳрет, хама хӗнесе 
тӑкрӗ, тет. Милицие пӗлтересшӗн. Хӑй ӳсӗр, пирӗн те ӳсӗр пулнӑ. 
Миҫе каламан пуль ан ӗҫ, ан ӗҫ тесе. Пёр грамм та ан ӗҫ тесе 
миҫе каламан пуль! Хӑть кала, хӑть ан кала. Сантӑр хӑта, тупата 
туршӑн, ырӑ ҫын пул. Хӑтар ман ачана. Христа ради хӑтар.

ЯНГАРОВ. Аҫта ҫапӑҫнӑ? Хӑҫан?
УЛЬЧАН. Калап-иҫ-ҫке! Хӗвел аннӑ чухне пырса кӗчӗ. 

Кӑнтӑр кунӗнчех ҫапӑҫнӑ.
ЯНГАРОВ. Пулма пултараймасть. Хӗвел аннӑ чухне вӑл 

мӑкӑрлантарса тырӑ акать. И никакой ӳсӗр мар. Тӑп-тӑр урӑ. Ей 
богу! Хам куҫпа хам куртам. Сеялкине пӗрле майларӑмӑр. Эс, 
Ульчан тӑхлачӑ, пӑтрататӑн пулмалла... Ачи авӑ ӗҫлет. Ху куратӑн. 
Эпё ӑна бригадира лартас тесеччё. И нкексиксе тухни пётерчё.

УЛЬЧАН. Ҫук, ҫук, Сантӑр хӑта. Никакуй пӑрхатир кирлӗ 
мар. Вара пӗтет. Иӑлт чиксе хураҫҫӗ четвӗрт ӑшне...

ЯНГАРОВ. Ульчан тӑхлачӑ, апла мар. Пӗлместӗн эсӗ хӑвӑн 
ачуна. Вӑл килте йӑваш та, ял ҫинче ҫынна пуҫ памасть. Ӑна 
четвӗрте мар, тинӗсе те чикес ҫук.

УЛЬЧАН. Ан та кала. Ёҫки латти ҫук. Авлантарсан арӑмӗ

тытса тӑрӑччӗ те, авланмасть вӗт. Ҫав Куршак Альлиех пуҫне 
ҫавӑрчӗ. Тек шар кӑтартать...

ЯНГАРОВ. Юратура кам айӑплине пӗлсе пӗтерме ҫук, Уль- 
чан тӑхлачӑ. Кам качча каять — кайтӑр. Мӗн уншӑн макӑрса 
ҫӳремелле? Таси пахатемелле те, сурса пӑрахмалла.

УЛЬЧАН. Салтака каиччен туслӑ ҫӳрерӗҫ те, юратнах пуль 
ҫав. Туҫа Улатимӗрӗ калатчӗ: эс юратсан, эп пӑрӑнатӑп, тетчӗ.

ЯНГАРОВ. Ульчан тӑхлачӑ, йӑлтах тӗпчесе пӗлетӗп. Акса 
пӗтереҫҫӗ те, ак, эп вӗсемпе тӗппипе калаҫӑп. Эсӗ вара киле 
кай, ан пӑшӑрхан. Эй, эй, Миронов! Ялтаккин! Тӑхта. Лартса 
кай Ульчан аппуна. Ҫула май лартса кай! Во, чуп-чуп, Ульчан 
тӑхлачӑ. Телейлё те, пӑх-халӗ, ятран машина тупӑнчӗ.

УЛЬЧАН. Спаҫҫипӑ сана, Сантӑр хӑта. Тинех чун лӑпланчӗ. 
Тур пулӑштарах сана. (Васкаса каять.)

Янгаров уткаласа ҫӳрет. Трактор кёрлет.
САСӐСЕМ. Пётертёмёр, Александр Иванович! Палӑртнин- 

чен маларах пётертёмёр! Халё ёнтё пире Андрон пичче те ҫил- 
ленмест! Салют сана, Андрон пичче, Ҫӗнтерӳ кунё ячёпе! Чи- 
и-пер юл! Кайрӑмӑр!

ЯН ГА РО В (килсе кӗнисене лӑплантарса). Тӑхтӑр-ха, 
шӑпланӑр-ха, юлташсем!

Андрон Бадеров агрономӑн асӑну хирне вӑхӑтлӑ шуратнӑшӑн 
тав тӑватӑп. Ҫӗнтерӳ кунё ячёпе саламлатӑп сире пурне те! Халё 
манӑн Маляковпа, Горшковӑпа, Тойсинпа калаҫса илмелле. Ыт- 
тисем пурте киле кайса канӑр.

ЭЛИНА. Тӑхтӑр, тӑхтӑр кӑштах! Манса кайман-и, ыран ҫа- 
кӑнти аллейӑна килмелле, клуб умӗнчи палӑк умне чечексем 
хумалла, хисеплё хурала тӑмалла. Кама каланӑ, вӑхӑтра тухӑр!

САСӐСЕМ. Ыран мар, паянах! Тухатпӑр! Пионерсене чёнме 
кала!

ЯНГАРОВ. Хире субботник туса тухни аван. Ҫӑкалӑх трак- 
торне мёнле идее килнӗ, калӑр-ха. Ку Ш еккей Микулён трак- 
торё. Тойсин, ответ пар-ха. Вӑрласа килтён-и?

ВОЛОДЯ. Так точно! Вӑрласа килтём. Паян эпӗ ҫич ҫул 
юратнӑ савнине тӑшман тыткӑнӗнчен хӑтартӑм. Председатель 
юлташ, пире ыр сунса пиллеме тархаслатпӑр. Аля, кил-ха кун- 
тарах. (Аляна илсе пырса чӗркуҫленсе лараҫҫӗ.)

ЯНГАРОВ. Тӑхталӗ, тӑхталӗ. Мӗне пӗлтерет ку? Камит 
тӑватӑр? Тӑрӑр, тӑрӑр!

ЭЛИНА. Александр Иванович, эсир пӗлместӗр пулӗ-ха. 
Алевтинӑпа Владимир пӗрлешеҫҫӗ. Аляна Лайолов юлташ хӑва- 
ласа кӑларса янӑ, Володя Альӑна хӑйпе пӗрле илсе каять. Пая
нах ял Советне кӗрсе тухаҫҫӗ.

ЯНГАРОВ. Что за чертовщина! Хам колхозра мен пулнине 
хам пӗлместӗп. Пӗрисем калаҫҫӗ Маляков вӑрласа кайнӑ теҫҫӗ, 
а кунта совсем другой табак! М аляков, кил-ха кунта!

АЛЕВТИНА. Бекшан ҫывӑрса кайнӑ. Ан вӑратӑр, вӑл виҫӗ 
каҫ ҫывӑрман.

ЭЛИНА. Коля, эс пӗлетӗн-иҫ, каласа пар.
КОЛЯ. Пӗлетӗп, йӑлтах пӗлетӗп, Александр Иванович. Эсир 

мӗншӗн пӗлместӗр, эп пӗлместӗп. Пурте пӗлетпӗр. Ваҫҫон Аля 
аппана Тимӗр пирки суйса качча илесшӗн пулнӑ. Паян вара 
Бекшан ҫумне хушса хӗнесе пӗтернӗ.

ЭЛИНА. Кунта паллӑ марри ним те ҫук. Йӑлтах хӑй вырӑ- 
нӗнче. Ҫапла пулмалла пулнӑ, ҫапла пулчӗ те.

КОЛЯ. Пухура сӳтсе яврӑмӑр. Алевтинӑпа Тимӗр тӗрӗс 
тӑваҫҫӗ терӗмӗр. Алевтина аппан Ваҫҫон мӑшкӑлӗ пулмалла мар. 
Тимӗр пичченех качча тухмалла.

ЯНГАРОВ. Мӗнле вӑйӑ? Паян пӗрне качча каять, ыран — 
тепӗрне. Юратура ун пек саккун ҫук. Ваттисен саккунӗ апла 
хушмасть.

ЭЛИНА. Эпир ун пирки шутласа пӑхнӑ. Саккун енчен ил- 
сен, Аля Ваҫҫон арӑмӗ мар. Ҫураҫнӑ хӗрӗ кӑна. Вӑл заявленине 
паянах каялла илет. Эп комсорг сӑмахне калатӑп: хамӑр тантӑш- 
ран никама та кулма памастпӑр. Кама юратать — ҫавна каять. 
Тимӗре пирӗнпе калаҫманшӑн, сӑмах хыҫҫӑн кайнӑшӑн комсо
мол енчен хытӑ асӑрхаттартӑмӑр.

ЯНГАРОВ. Так -так. Пӑхатӑп та, сана тахҫанах пуҫлӑха суй- 
ламалла пулнӑ. Эсӗ ҫивӗч хӗрача. Бадярсен пулни пӑхсах курӑ- 
нать. Пухутуса ирттернӗ. Субботник палӑртнӑ. Ветерансемпе 
калаҫнӑ. Юратӑва ҫӑмхаланӑ. Хам енчен сире, Горшковӑпа Той- 
син, тиркемелли ҫук. Ҫапах та, ним кӗтмен ҫӗртен пил ый- 
татӑр та, аптраса ӳкрӗм. Хӑвӑр тахҫанах юратнӑ, а мӗншӗн шӑй- 
шайлӑ турӑр?

ВОЛОДЯ. Ш ӑв-ш авлӑ пулчӗ ҫав. Айӑплӑ. Ун-кун шутла- 
манччӗ. Килетӗп, куратӑп, туйра пулатӑп та каялла каятӑп, 
тенӗччӗ. Шутларӑм та, манӑн тымар ҫакӑнтах. Чун ҫакӑнта.

ЭЛИНА. Александр Иванович! Паян сире колхоз председа- 
тельне суйланӑранпа 35 ҫул гтулчӗ. Тӗрӗс-и? Тӗрӗс. Сирӗн вӑрҫӑ- 
ри тата ӗҫри пурнӑҫӑр ҫинчен фотоальбом турӑмӑр. Акӑ лӗр эк
земпляр альбом тата салам хучӗ. Ҫак хӗвел тухнӑ вӑхӑтра Сире 
пӗтӗм ҫамрӑксен ячӗпе саламлатӑп, Александр Иванович!

ЯНГАРОВ. Тавах, ачамсем, тавах. Эсир мана савӑнтартӑр 
та, хурлантартӑр та. Чӑнах та 35 ҫул вӗт, асра тытас пулсан. 
Районӗпе те урӑх ҫук. Анчах, ларам-ха, вӑй пӗтсе килчӗ. Хум- 
ханнипе пулас...

ЭЛИНА. Володя. Коля! Александр Иванча машина ҫине ларма 
пулӑшӑр. Тӑхта. Хамах каятӑп. Аля, эсё те айта. Эсир, йӗкӗтсем, 
ҫӑвӑнма кайӑр. Краҫҫук аппа сире валли мунча хутса хунӑ.

ВОЛОДЯ. Кончил дело, гуляй смело! Кайрӑмӑр. ( Трактор 
сасси.)

Ҫӗнтерӳ' юрри янӑрама пуҫлать.
ЧАРШАВ

ПИ ЛЛӖКМ ӖШ  КУРӐНУ
Бекшан ҫӑвӑнса тӑхӑнать. Ҫынсем каламине итлет.

ВОЛОДЯПА АЛЯ (харӑсах): Вӑт ҫапла ӗҫсем. Иккёшё те 
халь больницӑра. Сана тӑратас темерӗмӗр. Эсӗ вӗт кунӗпех вилнӗ 
пек ҫывӑртӑн. Чӗнсен те илтмерӗн.

БЕКШ АН. Мӗнле илтмерӗм. Анне темиҫе те силлесе илчӗ. 
Мӗн турӑн эсӗ Иннӑпа! — тет. Ним те туман тетӗп. Тырӑ акрӑмӑр 
тетӗп. Вара каллех ҫывӑрса кайнӑ. Мӗн пулчӗ-ха апла?

АЛЯ. Халӗ ан пӑшӑрхан. Халь пурте йӗркеллӗ. Янгарова 
уйрӑм палатӑна хунӑ. Выртатъ. Инна ӑна пӑхма ҫӳрет.

БЕКШ АН. Инна та ман пирки инкеке лекнӗ, Александр 
Иванча та эпех ҫапса хуҫрӑм пулӗ... Эх, пӗр шутласан, пурӑн- 
малла та мар та, ҫынна нуша туса!

АЛЯ. Фронтовиксем сан пирки асапланаҫҫӗ-им? Мӗн кала- 
ҫан! Вёсен сансӑрах ыратакан нумай.

БЕКШ АН. Боцман! Айта санӑн туя пуҫлатпӑр. Ещӗк эрех 
халех лартатӑп. Аля, уҫ магазина! Нимле проблема та ан пултӑр!

АЛЯ. Ку пысӑк проблема. Халӑх клубран тухмасӑр сутма 
пуҫламастӑп. Тата пирӗн туй халӗ мар, тепӗр уйӑхран. Паян заяв- 
лени кӑна патӑмӑр. Пире тепӗр уйӑх ЗАГС тӗрӗслет. Пӗлетӗн-и?

БЕКШАН. Пӗлмесӗр. Ваҫҫон тӗрӗслет сире, курса тӑрӑр. Мана 
тӗрӗслерӗ, сире ярса илет. Каларӗ тесе калӑр. Вӑл сӗлӗх хӑпма 
пӗлмест!

ВОЛОДЯ. Бекшан, эсӗтӗнчерен ҫывӑрса юлтӑн ҫав! Кунта 
мӗн чухлӗ улшӑну! Ваҫҫона хӑйне тахҫанах тӗрӗсленӗ. Ҫынна 
шӑтӑк чавнӑ та — хӑй сикнӗ. Тӗрӗссипе, ҫаклатса кайнӑ.

БЕКШАН. Йӗркипе кала. Кам?
ВОЛОДЯ. Сана шыраса килнӗ милиционер. Суя тревога 

панӑшӑн, Бекшан. Один ноль. Тёрёсси малатухрё.
БЕКШ АН. Ун пирки калаҫмӑпӑр. Ҫын хуйхишӗн савӑнас 

мар. Айта луччӑ салтак чупма кайӑпӑр. Килӗрен чӗнсе хӑварчӗҫ. 
(Пӳрнипе тӗллесе.) Куратӑн-и, Натька Крахвинисен кермен пек

ҫурчӗ. Кирпӗчӗпе пӗренине йӑлтах хам турттарнӑ. Вӗлле Арӑс- 
лансен, Улеев Левӑсен, вырӑсла каласан. Тантӑш. Хапха юпи 
патӑм. Ӗҫмен, укҫа илмен. Юлташла. Вал та мана пулӑшман мар. 
Тепри Эльмен Мӗтри шӑллӗн, Ваҫлин. Кум. Эпӗ ҫур ҫулхи Анд
рей Васильччӑн хреснашшӗ. Унта кӗмеллех, курмаллах пӗчӗк 
генерала. Тепри — Митушсен. Ху пӗлетӗн, авалтан туслӑ.

АЛЯ. Тӑхта, лӑплан Бекшан. Пёлетӗн-и? Андрон Бадеров 
тӑванӗсен ячӗпе тепӗр орден килнӗ. Виҫҫӗмӗш орден «Славы». 
Ҫар комиссарӗ калать: Совет Союзӗн Геройӗпе танах, тет.

БЕКШ АН. Кукка — салтак, анчах рядовой мар. Ӑна «Мух- 
тав» орденӗ мар, урӑххи памалла. Йӑнӑшатӑн эсӗ...

АЛЯ. Хам куҫпа куртӑм, орденне те, хучӗсене те. Савӑнма 
пӗлместӗн!

БЕКШ АН. Савӑнмалла та, вӑхӑчӗ савӑнӑҫлӑ мар. Чуна вут 
касать. М ана Иннӑпа ҫыхӑнтармарӗҫ. Дежурнӑй сестра яхӑнне 
те ямарӗ. Сана пула инкеке лекнӗ, ҫын мар эсӗ, терӗ.

АЛЯ. Эпир Володяпа чиперех кӗрсе тухрӑмӑр. Хамӑрпа пӗрле 
ял Советне илсе каясшӑнччӗ. Пирӗнпе чиперех калаҫрӗ, Йӗркел- 
лех. Хуҫӑлман, аманман. Аллисене пӑртак чӗрсе янӑ та сӑнӗ 
шуралнӑ.

БЕКШ АН. Мӗн пулса иртнӗ, эпӗ вӗт йӗркипе пӗлместӗп. 
Калаҫма та шикленетӗп. Анне макӑрать. Инна саншӑнах шыва 
сикнӗ тет. Мӗнле ырӑ кин пулмалли ҫын пуҫне ҫирӗн, тет. Ш ек- 
кей Микулӗ тӗл пулчӗ те, ӳсӗрскер, Иннӑна ҫӗркаҫ Ваҫҫон 
мӑшкӑлланӑ, тесе каларӗ.

АЛЯ. Ҫын ҫӑварне чараймӑн, итлесе пӗтерес ҫук. Иксӗмӗр 
варлӑ тесе пӑтранаҫҫӗ. Лайолов эс салтакран килнӗренпех мана 
сан ҫумна хушать. Ёнер иксӗр хирӗҫсе илнӗ хыҫҫӑн йӑлт урса 
кайрӗ. Тата ӑна бригадиртан кӑларас тенӗ. Сирӗн шайккӑ мана 
пурӑнма памасть тесе хӗнеме пуҫларӗ. Эп пахча хыҫӗпе тухса тартӑм.

ВОЛОДЯ. Ыттине хам каласа парӑп. Тӑхта, итле. Пӑртак 
ӗҫлесен яла антӑм вӗт-ха? Пыратӑп хайхи, Ш еккей Микулӗсен 
умӗнче трактор ларать. Хӑй пӳрт умӗнче хӑма ҫинче мӑрлатса 
выртать. Заводра укҫа панӑ мӗн те, уяв палӑртма ӗлкӗрнӗ. Трак
тор ыйтрӑм. Йлсе кай, тет, ыран тавӑрса пар, тет. Пӑхатӑп, 
Элинапа К оля чӗвӗлтетсе хӑпараҫҫӗ. Ярса илтӗм. П ыратӑр-и 
тырӑ акма? Субботник тетӗп. Трактор пур, сеялка пур, вӑрлӑх 
пур. Ҫын ҫитмест. Алешсем, пӗлетӗп эпӗ, рад стараться. Иккӗш- 
не киле кӗмелле мар сӑлтав ҫеҫ пултӑр.

КОЛЯ. Ну-ну, аплах мар ӗнтӗ. Луччӑ хам каласа паратӑп. 
Трактора тапратрӑмӑр. Пыратпӑр урама янратса. Пӑхатпӑр, 
хӗрарӑм вирхӗнсе чупать. Алевтина аппа пулах кайрӗ. Боцман

сиксе анчӗ те, йӑтрӗ те илчӗ. Лешӗ макӑратъ. Морское слово, 
терӗ ку. Никама та памастӑп. Ан ҫулӑхчӑр, терӗ. Кабинӑна йӑтрӗ 
те лартрӗ. И все, ҫӗрӗпех пӗрле ӗҫлерӗмӗр. Ху пӗлетӗн.

БЕКШАН. Пӗлнине мар, пӗлменнине каласа парӑр. Мӗн пулнӑ 
Иннӑна? Кам илсе кайнӑ больницӑна? Мана Инна пирки кала
са пар.

Ҫутӑ сӳнсе ҫутӑлатъ.
Каҫ ӗнтрӗкӗ, машина ҫутисем ӳкеҫҫӗ. Ваҫҫон пӗчченех.
ВАҪҪОН. Явраҫ, Явраҫ теп! Кала, ман Аля ҫук-и фермӑра? 

Ҫакӑнта килнӗ терӗҫ.
ИННА. Хытӑ ан кӑшкӑр-ха, выльӑхсене хӑратан! Мӗн кирлӗ 

сана?
ВАҪҪОН. Хӗрарӑм пулать-и, кӗрт ами! Явраҫ теп! Манӑн 

Аляна курман-и?
САСӐ. Тракторпа лартса кайрӗҫ. Камне пӗлеймерӗм. Юлтӑн 

шӑхӑрса. Хуса тытаймӑн, шыраса тупаймӑн.
ВАҪҪОН. Камне хамах пӗлетӗп. Бекшан, сысна ҫури! Ҫав 

астарать ман арӑма. Кӑнтӑрлах пырса ҫулӑхрӗ. Ма ҫапса пӑрах- 
марӑм, едрена мать. Инна!

ИННА. С ирӗн хыпарсене ял пӗлет. Ҫӳретёр ҫы нна кул- 
тарса...

ВАҪҪОН. Эп мар, Бекшан култарать. Вӑл иртнӗ каҫ ман 
арӑма тракторпа вӑрласа кайнӑ, сысна! Пӗлетӗн-и, мӗнле намӑс 
тӑвать мана! Пӗлетӗн-и?

ИННА. Эс ӳсӗрпе катаҫатӑн пулӗ, Ваҫли пичче... Пулма пул- 
тараймасть... {Аминчи япалисем ҫӗре тужаӳкеҫҫӗ, сулӑнса каять)

ВАҪҪОН. Ха-ха-ха! Пулма пултараймасть. Вӑл арҫури тем 
тума та пултарать. Хампа юнашар пынӑ чухнех кӑнтӑрла пырса 
ҫулӑхрӗ. Боцман Володи пулман пулсан. чикелесе яраттӑм та...

ИННА. A-а -ах! ( Тутӑрне салтса ывӑтать, аллисене сарса ҫав- 
рӑнать, чупса каять.) Пӗтерчӗҫ, пӗтерчӗҫ! Ёмӗте пӗтерчӗҫ!

ВАҪҪОН. Тӑхта, ухмах! Ӑҫта чупатӑн? Мӗ-ӗ-ӗн пулчӗ сана? 
Мана пӗтерчӗҫ, сана мар. Ҫавна та ӑнланмастӑн-им? Э-эй! ( Чуп- 
ма тӑрать те, такӑнса ӳкет.) Тьфу, шуйттан! О-о-о! Шыва 
сикрӗ вӗт! Явраҫ! Явраҫ!

Ҫутӑ сӳнет, ҫутӑлать.
ВОЛОДЯ. Ыттине хамах катаса паратӑп. Мунча хыҫҫӑн эпир 

Коляпа, ху пӗлетӗн, лешсем патне вӗҫтертӗмӗр. Ҫитетпӗр — пӗри 
те ҫук. Аха, шӗвӗртрӗҫ тетпӗр. Ҫав вӑхӑтра курах кайрӑмӑр, пред
седатель машиниларать. Больница умӗнче. Кӗтӗмӗр. Иннӑпаиккӗш 
калаҫаҫҫӗ. «Мӗн пулчӗ, хӗрӗм?» Лешӗ: «Бекшан Альӑна вӑрласа 
кайнӑ». Лешӗ: «Уншӑнах хуҫӑлса ӳкмелле-и?» Инна: «Пуҫ ҫав-

рӑнса кайрӗ. Пурнас килми пулчӗ. Ҫуттӗнче ишӗлсе анчӗ», тет.
КОЛЯ. Мана Евруҫка каласа пачӗ. Унта, знаш, мӗнле чӑнкӑ. 

Чупса пычӗ тет те, халатне хывса хучӗ тет. Вара ним пӑхса 
тӑмасӑр тӳ-ӳрех сикрӗ, тет. А леш ӳсӗрӗ, пӗтерчӗ мана тесе, 
аяккалла тарнӑ.

БЕКШ АН. Лайоловне ма илсе кайнӑ?
АЛЯ. Хамах калам-ха. Ваҫҫонӗ тарма тытӑнсан, Евруҫка 

кӑшкӑрма пуҫланӑ. Милиционерсем илтнӗ. Хӑвалама пуҫланӑ.
Леш Эльмен Славки, шоферӗ, шӑпах пӗве пуҫӗпе пына. 

Кабинӑран тӳрех чӑмрӗ, тет. Хамӑр ял ачи те, шывне шапа пе- 
кех пӗлет. Туртса кӑларнӑ. Инни тӑнран кайнӑ. Больницӑналарт- 
са кайрӑмӑр.

ВОЛОДЯ. Эпир те ҫав вӑхӑта чупса ҫитрӗмӗр. Милицонер- 
сене калатӑп: парса хӑвар бригадира, тетӗп. Хӑйне чӑмтарса урӑ- 
лтарас кӑмӑл пур, тетӗп. Памарӗҫ, саккун хушмасть, тет. Вӑл 
пире суя тревогӑпа илсе килчӗ, хӑй хӗрарӑма шыва ячӗ тата 
тарса ӳкесшӗн пулчӗ. Ун пирки унчченех хут пурччӗ-ха, терӗҫ. 
Машинӑпа махинаци туса пӗтернӗ.

КОЛЯ. Ирхине Элинккапа Инна патне кӗтӗмӗр. И нна сана 
юрататӑп, тет. Ӑна хамӑр та пӗлтӗмӗр ӗнтӗ. Элинкка катать: «Мӗн 
пур ҫав тӑмпӑшал ҫумӗнче тет. Сан пек хӗре хаклама пӗлмест 
пулсан, эп пичче тесе тӑмастӑп, сурса хуратӑп», тет.

ВОЛОДЯ. Инна катать. Тӑмпӑшал мар вал, тет. Эпё хам 
ухмах. Ҫын сӑмахӗпе сӳгӗлтӗм, терё те йӗрсе ячӗ.

АЛЯ. Эп те Лайолсен сӑмахӗпе шар куртӑм. Иннӑна та ҫав 
ҫатӑлти хур турӗ.

БЕКШ АН. Эпӗ айӑплӑ. Тӑрпалтай. Инна мана виҫӗмкунах 
йӑлт ӑнлантарчӗ. Эпӗ унӑн кӳтсе ҫитнӗ чунне курма пӗлмерӗм. 
Хамӑн юратуран шикленсе ӳкрӗм. Тивӗҫлӗ пулаймасран хӑрарӑм.

ВОЛОДЯ. Чун суккӑрӗ ятлӑ вӑл чир, ачасем. Ҫавӑ юрата- 
кан ҫынна хуҫса хӑварать. Иннӑшӑн эсӗ айӑплӑ, Бекшан. Сана 
юлташла суд умне тӑратмалла. Суд чести умне! Ӗҫре хастар эсӗ, 
юратура — айван. Этем ун пек пулма пултараймасть! Юрату вӑл 
— тӗпсӗр океан. Унта хӑюллӑ пулмалла. Океан хӑюллӑ моряка 
ҫеҫ парӑнать!

БЕКШ АН. Никама та савӑнӑҫ кӳме пӗлместӗп. Эсӗ хӑюллӑ 
та — телейлӗ. Альӑна авӑртан туртса кӑлартӑн. Коля та телейлӗ.

ЭЛИНА (клубран тухса). Доклад пӗтрӗ, кӗрӗр часрах. Боц
ман, эсӗ Краҫҫук аппа хыҫҫӑн калатӑн. Кирек ӑҫта та, кирек 
хӑҫан та Андрон Пиктемирович ӗҫне малалла тӑсатпӑр, тетӗн. 
Коля сан хыҫҫӑн тухать. Ун сӑмахӗ хатӗр. Сценарие ан пӑсӑр. 
Кӗрӗр часрах! ( Ҫамрӑксем кӗреҫҫӗ. Бекшан ларса юлать.)

ЭЛИНА. П ичче! Эсё мён? Сана полковник докладра мух- 
тарё. Андрон Бадеров ятне чыса кӑларчё, хастар ёҫлет, терӗ. Санӑн 
никамран ытла савӑнмалла!

БЕКШ АН. Савӑнасчӗ те, хурлӑхӑм пысӑк. Мӗн туса хутӑм- 
ха эпё, Элинкка? Мён питпе ҫынна курӑнас?

ЭЛИНА. Йӑмӑкӗ умӗнче пиччёшӗ нӑйкӑшса ларни килёш- 
мест. Айта халӑх хушшине. Унта куҫу уҫӑлать. Сан вырӑн малта. 
Кӗрсе лар.

БЕКШ АН. Пӑртак лӑпланам, вара кӗретӗп. Эсӗ кӗр, кӗр. 
Сценарие ан пӑсчӑр. Ман пурнӑҫ вара сценарие пӑхӑнмарӗ.

ЧАРШАВ

УЛТТӐМӖШ КУРӐНУ
Бекшан пуҫне чиксе ларать. Ун умӗнче Володяпа Аля тӑраҫҫӗ.

ВОЛОДЯ. Пире ӑсатнӑ пек мар. Питё тӗплӗ хатӗрленнё. Пол
ковник юлташ Элинкка илемлетсе пӗтернӗ тутӑра сарчӗ те: ҫак 
ҫӑлтӑрлӑ тутӑр мана вӑрҫӑ кунӗсене аса илтерет, терӗ. Ҫак ҫӑлтӑрлӑ 
тутӑрӑн сивмолла пёлтерёшӗ мён тери пысӑккине пӗлмен фрон
товик ҫук. Унта пирӗн юрату, пирӗн тӑванлӑх, идея пӗрлёхё, 
терӗ. Лайӑх традицие ҫӗнетсе чӗртни — ял ҫамрӑкӗсен парха- 
тарлӑ ӗҫӗ, тесе мухтарӗ.Тутӑра чуп турӗ.

Машина пырса чарӑнни илтӗнет. Иннӑпа Ульчан аппа Ян- 
гарова хулран ҫавӑтса кӗреҫҫӗ. Иннӑпа Янгаров шурӑ халат- 
семпе.

ЯНГАРОВ. Пӗтрӗ те-им, ӗлкӗреймерӗм-и? Ямаҫҫӗ вӗт сест- 
расем, аран ӳкӗте кӗртрӗм. Иннӑпа Ульчан тӑхлачӑ ман майлӑ 
пулсан тин итлерӗҫ. Пёрле чухне пире никам та тытса чарай- 
масть. Ҫапла-и, тӑвансем?

УЛЬЧАН. Ҫапла пулмасӑр. Пёрле пулнине мён ҫитет.
ВОЛОДЯ. Ёлкёртёр, Апександр Иванович. Никам та кай

ман. Доклад пулчӗ, халӗ Краҫҫук кинемее орден пачӗҫ. Карчӑк- 
сем макӑраҫҫӗ. Хамӑн та куҫҫуль тухрӗ.

АЛЯ. Айта кёретпёр, Александр Иванович. Эсир кёрсен 
халӑх савӑнса каять. Атту пурте ыйтаҫҫӗ те ыйтаҫҫӗ.

ЯНГАРОВ. Эпё шала кёрейместёп. Сывлӑш ҫитмест мана. 
Ачасем строя тӑрсан, юлашки хут пӑхса илес килет — ҫавӑ ҫеҫ. 
(Бекшан патне пырса.) Эсё мӗншӗн ҫунатсене усса ларатӑн?

БЕКШ АН. Айӑплӑ эпё, Александр Иванч. Сирён умра та, 
Инна умёнче те. Шутласан, пурӑнас та килмест. Пёрре те тӑвас 
тенё пек пулмасть. Лайӑх пултӑрччӗ тетёп те, тӳнтерле пулса

тухать. Телей сунатӑп та. инкек сиксе тухать. Савӑнӑҫ ҫук ман 
пурнӑҫра, председатель юлташ.

ЯНГАРОВ. Ан калаҫ кирлӗ мара. Сан пек ҫын пурри — ял 
телейӗ. Ҫирӗпрех. ҫирӗпрех! Сирӗн пурнӑҫ малта. Манӑн, тӑван- 
сем, вӗҫленсе килчӗ. Ю лашки ку, юлашки, юлташсем.

ВОЛОДЯ. Тем ан калӑр-ха, Александр Иванч. Эпир Алевти- 
нӑпаиксӗмӗрСирехӑйматлӑхтӑватпӑр. Килӗшетӗр-и? Пиллетӗр- 
и ӗнтӗ? Аля, кил, чӗркуҫленсе ыйтатпӑр. ( Чӗркуҫленсе тӑраҫҫӗ.)

ЯНГАРОВ. Пиллетӗп, ачамсем, пиллетӗп. Малашне те таса 
чунлӑ, хастар пулӑр. Упрӑр пӗр-пӗрне (аллисетен тытса тара- 
тать). Пӗр-пӗрне итлеме пӗлӗр? Пурнӑҫ тумалла!

АЛЯ. Таймапуҫ Сире, Александр Иванович. Эсир пирӗншӗн 
тӑван атте пултӑр. Ывӑл ҫуралсан Янгар ят паратӑп.

БЕКШ АН. Маншӑн вара чӑн-чӑн атте пекех. Манӑн та Я н
гар ӳстересчӗ.

ЯНГАРОВ. Бекшан, Инна, килӗр-ха кунтарах. Сире те пил- 
лесе хӑварам. Манӑн ҫемье те, ачасем те ҫук. Ҫемье телейне ман- 
ран вӑрҫӑ туртса илчӗ. Эпӗ хама ҫапах та телейсӗр теместӗп. Эсир 
пур манӑн, тӑванран та тӑван ачамсем. Ман тӑпрана таптама 
эсир пур. (Бекшан Иннӑна аллинчен тытать. Патнерех пыраҫҫӗ.)

УЛЬЧАН. Иртӗр, иртӗр, ачамсем. Мӗн ютшӑнмалли пур.
ЯНГАРОВ. Ульчан тӑхлачӑ, эсӗ те кил-ха. Тӑр манпа юна- 

шар. Эпӗ пиллетӗп. Эсӗ те ырӑ сун ывӑлупа кинне. Шӑпа ҫырнӑ 
вӗсене.

УЛЬЧАН (йӗрсе ярать, Иннӑпа Бекшана пуҫӗсенчен шӑлать, 
тутӑрпа витет). Вӑрӑм ӗмӗрлӗ пулӑр, ачамсем. Пӗрле пурӑнӑр. 
халӑхпа пулӑр. Савӑнӑҫа та, хурлӑха та йышпа пайлӑр. Ыр курса 
пурӑнӑр. Вӑрҫи пулмасан, мӗн ыр курмалла мар хальхи саманара? 
Ҫимелли ҫук-и? Тӑхӑнмалли ҫук-и? Еҫ ҫук-и? Пурте пур, ачасем. 
Куҫӑр-пуҫӑр этемрен катӑк мар. Ӑраскалпа катӑлса ан юлӑр.

ЯНГАРОВ. Эсир телейлӗ пуласси пирки пӗрре те иккӗлен- 
местӗп. Тем те сиксе тухма пултарать. Йывӑра ан парӑнӑр. 
Ҫӗршывӑмӑр таса, самани телейлӗ. Пурӑнӑттӑм тепӗр 30 ҫул. 
Май ҫук, юлташсем. Шутлӑ сехет юлчӗ. Пӗлсе тӑратӑп. Ҫак куна 
та ҫитес ҫын марччӗ эпӗ. Ҫитрӗм. Эсир ӳссе ҫитнине курас тесе 
пурӑнтӑм. Салтак ачисене ура ҫине тӑратас терӗм. Сире ҫитӗн- 
терме мана вӑрҫӑ хушса хӑварчӗ. Комиссар хушнине пурнӑҫ- 
ларӑм. Халӗ вилме те юрать.

ИННА. Элинкка каласа пачӗ пире. Альбомра пур вӑрҫӑра 
пӗрле ӳкерттерни.

ЯНГАРОВ. Андрон Пиктемирович ятне эсӗ те, Бекшан, 
эсӗ те, Инна, эсир те, ҫамрӑксем, хытӑ чысларӑр. Ку вӑл мана 
хама чысланӑ пекех туйӑнчӗ. Андрон Бадеров гвардеецӑн чёре

ҫумӗнче упранӑ юлашки хутне смре парса хӑваратӑп. Вӑл ман 
пурнӑҫ пропуске. Пурӑнӑр, ачасем, Андрон агроном каланӑ пек, 
ешерсе пурӑнӑр! (Хутне кӑларса парать.)

Бекшан. Штамплӑ, пичетлӗ хут. Кунне анчах мар, сехетне те 
палӑртнӑ. «Красноармейцу ЯнгаровуА.И. Приказываю донести 
пакет до штаба дивизии, по назначению. Приказываю выжить 
при любых обстоятельствах. Приказываю жить! Комиссар 266 
противотанкового дивизиона А. П. Бадеров».

Пурӑнма хушатӑп тенине аялтан виҫӗ хут туртнӑ.
ЯНГАРОВ. Каларӑм Андрон пиччене. Каймастӑп, пёрле ви- 

летпӗр, терӗм. Кӑшкӑрса ячё. Эпир вилни те ҫитет терӗ. Задачӑна 
сансӑрах пурнӑҫлатпӑр. Эс ҫамрӑк, сан каймалла! Ҫапӑҫусем тэ
тах нумай! — терӗ. Пурнӑҫ малта — юлташсем! Приказываю 
жить! Жить! Пурӑнма хушатӑп! Пу-у-рӑнма! (Мелсӗррён ҫаврӑн- 
са каять. Иннӑпа Бекшан чупса пырса тытаҫҫӗ.)

ИННА. Александр Иванович!
Ҫамрӑксем шавласа каяҫҫӗ, Бекшан кӑкӑрне выртса итлет. 

Унтан карттусне хывса тӑрать.
ЭЛИНА (чупса килет). Юлташсем, шӑпланӑр! Радио итлӗр, 

радио! Пирӗн колхоз ҫинчен калаҫҫӗ (хытса тӑрать).
БЕКШ АН. Итле пирӗнпе пёрле, Ааександр Иванович! Сан 

ҫинчен калаҫать ҫут тӗнче. Ёмӗрӗпех пурӑн эсӗ. Пирӗнпе те, эпир 
кайсан та!

Салтак ачисем пӗр тутӑрне сараҫҫӗ, тепӗрне тытса тӑраҫҫӗ. 
Володяпа Аля чёркуҫленеҫҫё. Унтан Янгарова крыльца умне 
хурса, ҫӑлтӑрлӑ тутӑрла тирпейлӗ витеҫҫӗ. Вӑл вӑхӑтра радио 
калаҫать:

РАДИО... «Курск, Севастопаль, К енигсберг патӗнче 
паттӑрлӑх кӑтартнӑ Янгаров капитан, сакӑр орден кавалерӗ 
«Ҫӗнтерӳҫӗ» колхоза 35 ҫул ӑнӑҫлӑ ертсе пырать. Александр Ива
нович ҫамрӑк мар ӗнтӗ. Кӗҫех 70 ҫул тултарать. Хамӑрӑн предсе
дателе унӑн юратнӑ юррипе саламлама ыйтатпӑр», — тесе ҫыраҫҫӗ 
«Кӑвак конвертлӑ ҫырусем» кӑларӑм редакцине Элина Бадеро- 
ва, Инна Чарланова тата ытти ҫамрӑксем. Вӗсем ыйтнипе сирӗн 
ятпа, хисеплӗ Александр Иванович, юрӑ янӑрать...

Юрӑ янӑранӑ чухне Янгарова ҫӗклесе илеҫҫӗ, вырӑнта утма 
пуҫлаҫҫӗ. Клубран халӑх (артистсем пурте) тухаҫҫӗ те хыҫҫӑн 
утса сцена ҫинчен майӗпен кайма пуҫлаҫҫё.

ЧАРШАВ ХУПӐНАТЬ.

